
16. december 2009

Inatsisartut  suleriaasianni  §  36,  imm.  1  naapertorlugu  matumuuna  imaattunik 
Naalakkersuisunut apeqquteqarpunga:
(Inatsisartuni ilaasortaq Storm Ludvigsen, Inuit Ataqatigiit)

Apeqqutit:

1. Piumasarineqartut  suut  najoqqutaralugit  kisitsisillu  eqqortuunissaat  qulak-
keerumallugu suliffissaaleqisut amerlassusaat kommunenit qanoq nalunaa-
rutigineqartarpat,  tamatumani  Naatsorsueqqissaartarfimmut  nalunaaruti-
gineqartartut aamma ilanngullugit ?

2. Kommunit  kisitsisinik  nalunaarsuisarnerat  eqqortuunersoq  Naalakkersuisut 
qanoq qulakkeersimavaat ?

3. Inuit  sulerusussuseqanngitsut  imaluunniit  suliffimmik innersuunneqaraluar-
lutik suliumanngitsut, kommunit ilaannit suliffissarsiuussisarfinniit isumagin-
ninnermi  allaffeqarfinnut  innersuunneqartalersimapput.  Nunatsinni  sulisin-
naassuseqartut tamaasa atorfissaqartinneqarneri eqqarsaatigigaanni, periu-
serineqalersimasoq tamanna Naalakkersuisunit eqqarsaatigeqqissallugu pis-
sutissaqalersitsiva ?

4. Kommuneni  assigiinngitsuni  inuit  suliffissarsiuussisarfinniit  isumaginninner-
mi allaffeqarfinnut innersuunneqartalersimanerat Naalakkersuisunit  ilisima-
neqarpa ?

5. Suliffissaaleqisut  sulisinnaassuseqarluartut  suliffissarsiuussisarfinniit  isuma-
ginninnermi  allaffeqarfinnut  innersuunneqartalersimanerat  Naalakkersuisut 
naleqquttuusoraat ?

6. Suliffissaaleqisut sulisinnaassuseqarluartut isumaginninnermi allaffeqarfinnut 
nuutinneqaannarsimasut siunissami suliffissaarusimasut nalunaarsuiffiannii-
ginnarnissaat qularnaarniarlugu Naalakkersuisut qanoq iliuuseqalersaarpat ?

Tunngavilersuut:

Inuiaqatigiit  nukittuut  annertuumik ataqatigiiffiusut pilersinniassagutsigit  inuia-
qatigiinni  innuttaasut  tamarmik  peqataatinnissaat  pisariaqavippoq.  Taamaattu-
mik  pisortat  suliffissaarusimasut  sulilersinneqaqqinnissaat  anguniarlugu  naleq-
quttunik kajumilersitsisinnaasunik neqerooruteqartariaqarput, taamaalillutik sulif-
fissaarusimasut  ataatsimoornermut  tunniussaqarsinnaaniassammata  aammalu 
imminut pilersulernissartik isumagisinnaanngorniassammassuk.

Kommunemi  ukiorpassuarni  sulereerlunga  ilisimalersimavara  suliffissaaleqisut 
amerlassusaat  pillugit  kommunenit  nalunaarutigineqartartut  pissusissamisuun-
ngilluinnartumik oqaatigisariaqakkannik ingerlatsivigineqartut, tamatumani Naat-
sorsueqqissaartarfimmut nalunaarutigineqartartut aamma ilanngullugit.

Naatsorsueqqissaartarfiup saqqummersitaani taaguutilimmi: ”2008-mi illoqarfinni 
suliffissaaleqineq” atuarneqarsinnaavoq inuit sulerusussuseqanngitsut imaluunniit 
suliffimmik innersuunneqaraluarlutik suliumanngitsut, kommunit ilaannit suliffis-
sarsiuussisarfinniit  isumaginninnermi  allaffeqarfinnut  innersuunneqartalersima-
sut.  Inuit  taakku  taamaalillutik  suliffissaaleqisut  kisitsisitigut  nalunaarsorne-
qarnerannit ersigunnaarsinneqarput.

Inuit ”taamaalineqarlutik nuutinneqaannartut” ilaatigut ilaqassapput suliffimmik 
ilumut  paarsisinnaanngivissortunik  aammalu  inunnik  suliffissamik  innersuus-
siffigineqaraluarlutik sulerusussuseqanngivissortunik.

Siuliani apeqqutigisama akissuteqarfigineqarnissaannut pissutaavoq, suliffissaa-
leqisut tamarmik sulilernissaat qulakkeerniarumallugu naleqquttumik neqeroorfi-
gineqarnissaat  isumagineqassasoq  isumaqarfigigakku,  aatsaammi  taamaalior-
nikkut  suliffissaarusimasut  imminnut  tatiginerulernerat  annertusarneqarsin-
naavoq  aammalu  suliffissaarusimasut  imminnut  pilersulersinnaanerat  aqqutis-
siuunneqarsinnaassalluni. Taamaattumik eqqaariikakka tunngavigalugit kisitsisit 
paasissutissiisut eqqortuussasut aammalu suliffissaaleqisut tamarmik taakkunani 
nalunaarsorneqarsimanissaat  pingaartittorujussuuara.  Qulakkeerlugumi  pinngit-
soortittariaqarparput  ”ersinngiusartumik  imaluunniit  toqqortikkamik  suliffissaa-
rusimasoqannginnera”.  Kisitsisit  eqqortuusariaqarput  apeqqutaatikkunnaarlugu 
inuit  suliffittaarnissamut piumassuseqannginnersut tamannalu pissutigalugu pi-
sortanit ikiorserneqartariaqalersimanersut.

